
Элчин сайд Памела Слуц АНУ-ын ХААЯ-ны  тусламжийн 25.000 тонн  
улаан буудайг Улаанбаатар хотноо хүлээн авлаа   

 
Өнөөдөр АНУ-аас Монгол Улсад суугаа элчин сайд Памела Ж.Слуц АНУ-аас илгээсэн 25.000 тонн 
тусламжийн улаан буудай ачсан галт тэргийг Улаанбаатар хотноо угтан авлаа. 4.6 тэрбум төгрөгийн (3.8 
сая ам.доллар) үнэ бүхий энэхүү улаан буудай нь Америкийн сайн чанарын баяжуулсан гурилаар Монгол 
хэрэглэгчдийг хангахын зэрэгцээ Монгол Улсад хэрэгжиж буй хөгжлийн төслүүдийг санхүүжүүлэхэд 
туслах зорилгоор АНУ-ын Хөдөө Аж Ахуйн Яамнаас хэрэгжүүлж буй хөтөлбөрийн нэгээхэн хэсэг юм.     
 
2005 оны 8-р сарын 9-нд АНУ-ын ХАА-н яам  25.000 тонн буудайг Монголд нийлүүлж гурил үйлдвэрлэн 
худалдах тухай гэрээг Мерси Кор байгууллагатай хийсэн билээ. Борлуулалтын орлогыг Мерси Кор-оос 
Монголд хэрэгжүүлж буй хөгжлийн төслүүдийн санхүүжилт, ялангуяа  Ховд, Завхан, Говь-Алтай, 
Баянхонгор, Архангай, Өвөрхангай, Дундговь, Өмнөговь, Дорноговь, Сүхбаатар зэрэг 11 аймагт 
хэрэгжиж байгаа Хөдөөгийн Агробизнесийг Дэмжих Хөтөлбөрийг (ХАБДХ) санхүүжүүлэхэд зориулах 
юм. Дэлгэрэнгүй мэдээллийг Монгол дахь Мерси Кор-ын цахим хуудаснаас үзнэ үү: 
www.mercycorps.org.mn.  
 
Уг 25.000 тонн тусламжийн улаан буудайг худалдан авах  гурван компани 2005 оны 11 сарын 25-нд  
Мерси Кор-той борлуулалтын гэрээ байгуулсан бөгөөд хоёр нь Улаанбаатарт, нэг нь Чойбалсан хотод 
гурилын үйлдвэртэй юм байна. Дэлхийн зах зээл дээрх улаан буудайн үнэтэй жишиж, нэг тонныг нь 
дунджаар 180.840 төгрөгөөр (150.70 ам.доллар) нээлттэй тендерээр борлуулсан байна.  
 
Улаан буудайг борлуулж буй гол зорилго нь хувийн хэвшлийн компаниудын борлуулалтаас аль болох их 
хэмжээний орлого бүрдүүлэх замаар Монгол улсад үр өгөөжтэй хөгжлийн хөтөлбөрүүдийг 
санхүүжүүлэхэд чиглэдэг ба буудайг дэлхийн зах зээлийн жишигт аль болох ойр үнээр борлуулжээ. Уг 
тусламжийн хөтөлбөр нь Монгол Улсын дотооодын улаан буудайн үйлдвэрлэлд хөндлөнгөөс оролцож 
үйлдвэрлэлийг багасгах зорилгогүй. Тийм ч учраас дотоодын зах зээл дээр буудай хомсдож, сайн 
чанарын гурил, буудайн хэрэгцээ эрс ихэссэн үед тусламжийн буудайг оруулж ирэхээр төлөвлөсөн юм.  
 
Худалдан авагч компаниуд уг буудайгаар зөвхөн гурил үйлдвэрлэх бөгөөд төмөр, амин дэм, бичил шим 
тэжээлээр баяжуулан тээрэмдэх юм. Борлуулалтын гэрээнд буудайгаар архи үйлдвэрлэхийг хатуу 
хориглосон юм. Үйлдвэрлэх гурилаа төмөр, амин дэм, бичил шим тэжээлээр баяжуулах шаардлага 
тавигдаж байгаа нь дараах учир шалтгаантай юм. Үүнд:  
А. Баяжуулсан гурил нь Монгол Улсын нийгмийн эрүүл мэндийн бодлогын нэгээхэн чухал хэсэг 
бөгөөд хэрэглэгчдийн эрүүл мэндийг сайжруулах хямд төсөр арга зам болно. 
Б.  Буудайг төмөр, амин дэм, бичил шим тэжээлээр баяжуулснаар цус багадах өвчний  тархац, мөн 
төрөхийн хүндрэл, эхийн эндэгдэл багасч, хүн амын эрүүл мэндэд сайн нөлөө үзүүлэх  болно.             
   
 

 


